Kitabu cha Mithali
MAZINGIRA
Hapo kale ilikuwa kama ilivyo sehemu nyingi siku hizi, yaani hekima iliyopatikana kutokana na uzoefu wa karne nyingi ikajumlishwa katika maneno mafupi yaliyoweza kukumbukwa kwa urahisi nayo yaliitwa mithali. Kitabu cha Biblia chenye Mithali hasa ni mkusanyo wa mithali za Kiebrania, ambazo nyingi zake ni za Sulemani (Mit 1:1; 10:1; 25:1). Pia kina mafunzo yenye manufaa ya hekima (mafungu ya 1-9) pamoja na mithali za mataifa ya jirani ya Israeli (Mit 30:1; 31:1). (Kuhusu maandiko ya hekima kwa jumla, taz. maelezo yaliyotangulia kitabu cha Ayubu.)

Hekima kwa maisha
Walimu wa kale katika Israeli walitambua kwamba watu walihitaji hekima kama walitaka kukabiliana na mambo ya maisha ya kila siku kwa kuridhisha. Kwa hiyo hekima inayofundishwa katika kitabu cha Mithali inashughulika na mambo mengi na hali mbalimbali. Mithali nyingine zinahusu mambo yanayoonekana kuwa madogo, kama vile kusema zaidi, tabia mbaya wakati wa kula na uvivu. Sehemu nyingine zinashughulika na mambo makubwa ya jamii, kama vile maisha safi pasipo zinaa, wajibu katika familia, nidhamu katika biashara, kusaidia kujenga taifa na katika mambo makubwa ya siasa na serikali.

Ingawa mithali na mafundisho mengi yaliyokusanywa katika kitabu hiki yana asili yake katika Israeli, pia kuna mengine yaliyofanana na yale ya mataifa ya jirani. Biblia inatambua kwamba hata watu wasiokuwa Waisraeli walikuwa na hekima (1 Fal 4:30; Yer 49:7; 50:35; Mdo 7:22), na Waisraeli pamoja na majirani zao walipata msaada kutokana na mafundisho ya mithali za kila upande. Mara nyingine watu wenye hekima wa nchi mbalimbali walitembeleana na kupimana ujuzi wao ili kuongeza hekima yao wenyewe (1 Fal 4:31-34; 10:1).
Lakini Waisraeli waliangalia sana wasije wakachukua mafundisho ya majirani zao yaliyodokeza mawazo ya ibada ya sanamu, zinaa au ubinafsi. Msingi wa mithali za Israeli ulikuwa kujenga maisha ya uchaji wa Mungu (Mit 1:7).

Mithali za Israeli zilitofautiana na nyingine, kwa sababu zilitungwa au kukusanywa na watu waliojua sheria ya Mungu na kuitumia katika maisha ya kila siku. Kwa hiyo hekima inayofundishwa katika Mithali inasaidia, lakini siyo hekima ya kidunia. Ni hekima itokayo kwa Mungu. Hekima ya kidunia inaweza kusababisha tamaa ya ubinafsi, bila ya kujali mahitaji ya watu wengine. Hekima itokayo kwa Mungu inahamasisha haki inayowekea mambo ya Mungu kipao mbele (Yak 3:13-18).
Waandishi na wahariri
Ingawa kitabu cha Mithali ni mkusanyo, mithali zake hazikupangwa kwa mfululizo usio na utaratibu maalumu. Wakati wa mkusanyo wake hauna uhakika. Sulemani alikuwa mwandishi mkuu, na ukusanyaji mkubwa ulifanywa wakati wa utawala wake.
Katika sehemu ya kwanza ya kitabu tunakuta maelezo marefu ambayo baba alimpa mwanawe, au labda mwalimu fulani alimpa mwanafunzi wake, kuhusu umuhimu wa kuchagua hekima na kujiepusha na ujinga katika hali mbalimbali ambazo angeweza kuzikuta maishani mwake. Mafundisho hayo ya kimsingi yanamwandaa msomaji kwa mkusanyo wa mithali 375 zilizoandikwa na Sulemani zenye mchanganyiko ufuatao (10:1). Kwa jumla Sulemani aliandika na kukusanya mithali 3000 (lFal 4:32), na bila shaka mithali zake katika kitabu hiki zilichaguliwa kutoka mkusanyo huo.
Baada ya hayo kuna mikusanyo miwili yenye mafundisho mbalimbali ya Waisraeli wengine wenye hekima (22:17). Mkusanyo mwingine wa mithali 128 za Sulemani uliongezwa kama miaka 200 baadaye, labda wakati wa marekebisho ya mfalme Ezekia (25:1, taz.2Nya 29:1-31:21). Kitabu kinamalizika kwa sehemu tatu fupi. Ya kwanza inaeleza hekima ya Aguri ambaye labda hakuwa Mwisraeli (30:1). Ya pili ilitokana na hekima ya mfalme Lemueli ambaye pia hakuwa Mwisraeli (31:1). Ya tatu ni mashairi ya mtu asiyejulikana jina lake ambayo yanamsifu mke mkamilifu (31:10).
Katika sehemu nyingine za kitabu, waandishi wa kwanza waliunganisha mithali zao zilizofanana kwa mafundisho yake, lakini kwa jumla inaonekana kwamba mafundisho mbalimbali yanapatikana katika sehemu kadhaa za kitabu kizima. Kati ya mawazo makuu yanayotokea mara nyingi katika Mithali ni hekima, ujinga, uvivu, familia, usemi, urafiki, uzima na mauti.
Mtindo wa kitabu
Sehemu kubwa ya kitabu iliandikwa kwa mtindo wa mashairi. (Kuhusu utunzi wa Kiebrania taz. maelezo ya kutangulia kitabu cha Zaburi.) Utunzi wa Mithali zaidi ni ule wa mistari miwili miwili ambapo mistari hiyo ina wazo moja, lakini kwa maneno tofauti (16:16), au yanatia mkazo katika wazo kuu ili kudhihirisha jambo maalumu (16:21), au kutunga mafundisho maalumu kwa kuonyesha matokeo yake (3:6), au kusisitiza ukweli wa kinyume cha habari kwa njia ya kuweka mambo mawili pamoja ili kuonyesha tofauti yake (11:5).
Kwa hiyo, kitabu cha Mithali kisisomwe kama mashairi baridi yanayochosha. Wala kisisomwe kama kitabu cha hadithi, ambapo msomaji hupitia kitabu bila kutua. Sehemu za mafunzo ni fupi na maelezo yake ni ya moja kwa moja, na kila sehemu ina makusudi ya kumfanya msomaji atulie na kutafakari. Walimu wa hekima walieleza mafundisho yao kwa mtindo wa utunzi ulio rahisi kukumbuka, ili msomaji atiwe moyo kuyakariri, kusudi kwa njia hiyo aweze kuyatumia katika hali mbalimbali za maisha ya kila siku.
MUHTASARI
1:1-9:18
Thamani ya hekima 
10:1-22:16     
Mithali za Sulemani 
22:17-24:34   
Maneno ya wenye hekima 
25:1-29:27     
Mithali nyingine za Sulemani 
30:1-31:31     
Mikusanyo mingine ya maelezo
